
KONTROL MOZIOA ,

HIRIKO ZUHAITZEN KUDEAKETA JASANGARRIARI BURUZKOA

Jon Markel Ormazabal Gaztañagak, EH Bildu udal taldeko zinegotziak, Udalbatzaren Organo
Araudiko 98. artikulua oinarri,  mozio hau aurkezten du, Udalbatzan azter dadin.  Mozioa
2024ko  urtarrileko  Lurralde  Garapen  eta  Planifikazio  Batzordean  aztertutako
interpelazioaren ondorioa da.

JUSTIFIKAZIOA

Zuhaitzak moztearen aurka antolatzen ari  diren herritarrak gero eta gehiago dira.  Ez  da
bakarrik  zuhaitzak  auzoaren  edo  hiriaren  nortasunaren  parte  direla,  eta  horiek
desagertzearen lekuko izateak tristura sakona sortzen duela. Aitzitik, ukaezina da gero eta
ingurumen-sentsibilitate handiagoa dugula.

Eztieta  parkea eta Marrutxipi,  Manteo-Zemoria,  Anoeta ingurua edo Errondo.  Udalbatza
honetan  maiz  hitz  egin  dugu  eremu hauetan  egin  diren  zuhaitz  mozketen  edo  galeren
inguruan,  eta  adibide  horietan  guztietan  bizilagunak  beraiek  izan  dira  ahotsa  altxatu
dutenak.  Udal  Gobernua  bera  ere  jakitun  da  gaiak  donostiarren  artean  sortzen  duen
ondoezaz.  Udal  batzordeetan  emandako  erantzunetan  nahiz  Udalbatzan  onartutako
mozioetan,  behintzat,  hori  adierazi  izan du.  Hori  da,  esaterako, Errondo pasealekuan 27
zuhaitz mozteko aukerari buruz aurkeztutako interpelazioari emandako erantzunaren kasua.

2024ko  urtarrileko  Lurralde  Garapen  eta  Planifikazio  Batzordean,  Hiri  Proiektuetako
zinegotzi ordezkariak adierazi zuen eremu horretan egin beharreko lanen ezaugarriak zirela-
eta hainbat  zuhaitz  moztea beste aukerarik  ez zegoela.  Hala  ere,  nabarmendu zuen lau

zuhaitz birlandatu egin direla: hiru, Iztueta inguruan eta laugarrena, Errondo pasealekuan
bertan;  halaber,  obraren  ardura  duen  ETSrekin  konpromisoa  zegoela  aurreratu  zuen,
moztutako zuhaitz bakoitzeko bi zuhaitz birjar ditzan.

Esan gabe doa, zenbaitetan saihestezina da zuhaitzak moztea interes orokorrari erantzuten
dioten  eta  beharrezkoak  diren  herri-lanak  eta  proiektuak  gauzatzeko.  Beste  batzuetan,
zuhaiztiak mantentzeko eta kontserbatzeko mozketak izaten dira. EH Bilduk ondo daki hori.
Horretaz jabetzen gara eta horregatik ez ditugu zuhaitz mozketak per se kritikatzen. Dena
egiten den moduaren araberakoa da, eta herritarrek zuhaitzak moztea dakarren edozein
jarduera eraso gisa ikusten dutenean, argi dago zerbait ez dela ondo egiten ari. Bietako bat:
edo ez da behar bezala azaltzen edo benetan erasoa da.

Ez  gabiltza  itsu-itsuan.  Naturak  berebiziko  garrantzia  du  hirietan.  Are  gehiago  Larrialdi
Klimatikoaren  egungo  testuinguruan.  Hala  bada,  hirietan  zuhaitzak  funtsezkoak  eta
ordezkaezinak  dira  krisi  klimatikoari  eta  biodibertsitatearen  galerari  aurre  egiteko,  eta
gainera, bizi-kalitatea hobetzen laguntzen dute, ingurune bizigarriagoak eta jasangarriagoak
sortuz.  Marta  Olazabal  Klima Aldaketaren Euskal  Zentroko  (BC3)  Egokitzapena  Ikertzeko
Taldeko  buruak  ohartarazi  bezala,  zuhaitzen  onurak  ezinbestekoak  dira  dagoeneko,  eta,
beraz,  hiriko  zuhaitzen  kudeaketa  ezin  da  herri-lanen  zerbitzu  huts  izatera  mugatu.
Estrategia, denbora eta inbertsioa behar dira. 

Hori da, hain zuzen ere, Donostiako Hiri Zuhaitzen Plan Zuzentzailearen helburua: “Zuhaitz-
ondarea kontserbatzeko, hobetzeko eta sustatzeko plangintza globala egitea ahalbidetuko
duten baldintzak eta estrategiak ezartzea”. Udal Gobernuak 2022ko apirilean iragarri zuen
plan  hori  egiteko  asmoa,  eta  ordutik  hamaika  aldiz  galdetu  izan  dugu,  bai  oposizioko
alderdiek, bai gizarte-eragileek, planaren egoerari buruz. Bada, Udalaren web atariko “Kontu
ematea” atalean irakurtzen dugunez, plana osatzeko lanak 2023ko otsailaren 14an hasi ziren
eta 12 hilabeteko epean amaituta egotea aurreikusten zen; 2024ko otsailean, alegia.

Gaur-gaurkoz  ez  dugu  planaren  berririk,  baina  egunotan  prentsan  irakurri  dugu  Udalak
ekimen bat abian jarri duela, zalantzarik gabe planean jasota dagoena. Zehazki, Parke eta
Lorategien Udal Departamentuak prestakuntza eta sentsibilizazio saio batzuk hasi dituela,
Udaleko  sailetako  teknikariek  arborikulturaz  gutxieneko  nozio  batzuk  izan  ditzaten.
Albistearen arabera betiere, ekimenak Gerard Passola Hiri Zuhaitzen Plan Zuzentzailearen
erredaktore  nagusiaren  pentsaera-ildoari  jarraitzen  dio:  "Zuhaitzak  ez  dituzte  lorezainek
jartzen hirian, hirigileek baizik". Helburua omen da mugikortasunaren, obren, mantentze-
lanen  edo  hirigintzaren  arloan  erabakiak  hartzen  dituzten  funtzionarioek  oinarrizko
ezagutzak izatea kontuan hartzeko zuhaitza ez dela hiri-altzarien elementu soil bat, baizik eta

elementu bizi bat, egoera onean mantentzeko eta hiriari ekartzen dizkion onura handiak
babesteko zainketa eta baldintza jakin batzuk behar dituena.

Ekimen interesgarria  bezain  beharrezkoa  da,  baina,  gure  ustez,  motz  geratzen  da.  Alde
batetik, nahiz eta azkenean teknikariak izan esku-hartzeak gauzatzen dituztenak, gehienetan
erabaki  nagusietatik  kanpo  daudelako.  Eta,  bestetik,  ekimenak  ez  dielako  erantzuten
herritarren gardentasun-, informazio- eta partaidetza-eskaerei.

Ez gabiltza itsu-itsuan. Krisi ekologikoa azkartzen ari da, eta horrek natura hirigintzan berriro
integratzera behartzen ditu hiriak, osasun fisiko eta psikologikoaren, biodibertsitatearen eta
erresilientzia klimatikoaren ardatz egituratzaile gisa.

Horregatik guztiarengatik, honako hau da behean sinatzen duen zinegotziak aurkeztutako
KONTROL MOZIOA:  

1.-  Donostiako  Udalbatzak  hertsatuki  eskatzen  dio  Udal  Gobernuari,  Udaleko  sailetako
teknikariekin egin beharreko lanketaz harago, hiriko zuhaitzen kudeaketa akupuntura-lan
gisa eta errespetu ekologikotik egingo dela ziurtatzeko, Udaleko sailen arteko koordinazio
egokia ahalbidetu dezala.

2.-  Donostiako  Udalbatzak  hertsatuki  eskatzen  dio  Udal  Gobernuari  ez  dezala  zuhaitz
mozketa dakarren hiri-proiekturik abiatu aurretik kaltetua izango den eremuko bizilagunak
aintzat hartu gabe, eta parte-hartzea jasangarria izan dadila benetan.

Donostian, 2024ko otsailaren 16an

Jon Markel Ormazabal Gaztañaga

                            EH Bildu udal taldeko zinegotzia                               

